
GOUVÈNÈ CUOMO FÈ CHOFÈ YO KONNEN KA GEN RESTRIKSYON SOU VITÈS 
AK FÈMTI NAN MTA, PORT AUTHORITY, AK PASAJ THRUWAY YO AKÒZ 

OURAGAN SANDY 
 
Jodi a, Gouvènè Andrew M. Cuomo te mande chofè yo pou yo prepare pou posib restriksyon sou 
vitès, limit veyikil ak posib fèmti sou gwo pasaj yo toupatou nan rejyon an akòz van fò Ouragan 
Sandy.  
 
Chofè k ap itilize youn nan sèt (7) pon MTA yo ak de (2) tinèl yo, Pon George Washington 
Bridge Port Authority, Pasaj Staten Island yo, ak Tinèl Lincoln ak Holland, oswa Pon Tappan 
Zee Thruway Authority ta dwe konnen ka gen restriksyon sou vitès la ak sèten restriksyon sou 
veyikil akòz kondisyon gwo van Ouragan Sandy. Y ap detèmine fèmti yo sou yon baz ka-pa-ka 
dapre gwo van yo, lapli ak kondisyon wout la.  
 
Gouvènè Cuomo di konsa, “Pandan n ap kòmanse santi konsekans Ouragan Sandy li enpòtan 
pou Nouyòkè yo limite deplasman yo otank posib. Si ou bezwen travèse youn nan pon oswa tinèl 
nou yo, chèche jwenn dènye enfòmasyon yo nan sitwèb www.511ny.org anvan ou sòti, epi 
prepare ou pou restriksyon sou vitès ak posib fèmti ki baze sou kondisyon tanpèt la.” 
 
Yo ankouraje chofè yo pou yo kondi avèk vitès redui lè wout yo mouye, epi pou yo fè anpil 
atansyon nan mesaj elektwonik ki parèt yo pou enfòmasyon enpòtan. Si gen van pwolonje ki rive 
30 mph oswa nan kondisyon sèk oswa mouye, pon yo ap kòmanse gen vitès redui sou yo. Si van 
pwolonje yo rive nan 50 mph oswa plis, sèten veyikil ap jwenn entèdiksyon pou yo itilize pasaj 
yo. Veyikil sa yo se motosiklèt, semi-remòk, ti kamyonèt, minibis, kamyon ki gen dèyè louvri, 
trelè k ap redi vwati, kay sou woulèt ak veyikil k ap pote vè an vit.  
 
Sizoka van fò pwolonje yo rive nan 60 mph oswa plis, yo ka bezwen fèmen pon yo. Epitou, yo 
ka bezwen fèmen pasaj yo menm si gen van pwolonje ki anba 60 mph, si van yo vini avèk lapli 
ki kapab anpeche chofè yo wè pou yo kondi. Pasaj yo ap re-louvri depi kondisyon yo kalme, epi 
si pa gen pwoblèm pou fè sa.  
 
Emisyon radyo nan sistèm mesaj varyab ak sistèm pou bay konsèy konsènan otowout ap aktive 
pou bay chofè yo notifikasyon, epitou y ap voye seri imèl TRANSalerts ba moun ki te enskri pou 
resevwa yo. Yo ankouraje chofè yo pou tcheke sitwèb www.mta.info, www.panynj.gov, 
www.thruway.ny.gov ak www.511ny.org pou yo jwenn dènye enfòmasyon konsènan pasaj Port 
Authority, MTA ak Thruway Authority. 

Pou jwenn dènye enfòmasyon yo sou tanpèt la, swiv Gouvènè a nan  Twitter , epi enskri nan lis 
Storm Watch nou. Ou kapab ale sou Entènèt tou nan sitwèb www.governor.ny.gov oswa konekte 
avèk Gouvènè a sou Facebook pou jwenn plis enfòmasyon. 

